
Aurkezpen eskutitza  

 

Gutun honen bitartez, Eusko Ikaskuntzaren 2019ko Manuel Lekuona  sarirako hautagaia 

aurkeztu nahi nuke bere balioespen-irizpideak azalduz. 

Jon Kortazar Uriarte Euskal Herriko Unibertsitateko euskal literaturako katedradunak 

euskal kulturari eta, batez ere, euskal literatura arloari ekarpen handia egin dio bere lan 

aberatsaren bitartez. Diziplina anitzeko intelektuala, ez da arlo akademikora eta 

ikertzaileen mundura soilik lotu, artikulugile eta komunikabide askotako kolaboratzaile 

bezala ere aparteko lana egin du, eta beti prest hainbeste ekintzetan bere lankidetza 

eskaintzeko. 

Irakasle honen ikerketa lana, sei sexeniotan bermatua,  puntakoa da. Egun, LAIDA 

(Literatura eta Identitatea) ikerketa taldeko Ikerlari Nagusia da eta zortzi liburukietan 

Egungo euskal Literaturaren Historia (2004-2017) argitaratu du. Lan horretan, begirada 

eta azterketa sakonaz, euskaraz argitaratu diren arlo guztiak biltzen ditu: eleberria, 

poesia, zinema, haur eta gazteen literatura, antzerkia, saiakera eta komikiak. Horren 

itzulpena ingelesera egin da, Contemporary Basque Literature (Center for Basque 

Studies), Reno (2016);  Ínsula aldizkariak ere gaztelerazko bertsioa egin zuen, Literatura 

Vasca: Puertos abiertos (2013). 

Bere lana anitza hainbat arlotara hedatua zail da laburrean azaltzea. Hala ere, 

aipagarriak dira, besteak beste, zazpi edizio (1990tik-2015etara) izan dituen Euskal 

Literatura XX. mendean; Teoría y práctica poética de Esteban Urkiaga, Lauaxeta (1986); 

Luma eta lurra (1997);  La pluma y la tierra (1999); Diglosia eta Euskal Literatura (2001);  

Postmodernitatea euskal  kontagintzan (2003);  Bernardo Atxaga: Basque Literature 

From The End Of The Franco Era To The Present (2007); Bitartean New York Kirmen 

Uriberen literaturgintza (2011);   Contemporany Basque Literature. Kirmen Uribe’s 

proposal (Iberoamericana, 2013). Gabriel Arestiren ezezaguna zen liburu bat ere 

argitaratu du: Mailu batekin, biola batekin (2016). Eta kultur arloko ikasketetan, 

Autonomía e ideología en el campo cultural vasco (Iberoamericana, 2016) argitaratu du. 

Horiez gain, Euskal Herriko Unibertsitatean Euskal Literaturari buruzko bilduma 

zuzentzen du eta Euskal Liburutegi Elebidunaren arduraduna ere izan zen. Bertan, 

egungo euskal idazle klasikoen eta beste hizkuntzetara idatzitako klasikoen lanen 

bilduma, hogeitik gorakoa, eskaintzen da. 

Euskal Herritik kanpora ere baditu izena eta ospea. Hamar hizkuntzetara itzuliak izan 

diren bere lanak (gaztelerara, alemanera, ingelesera, frantsesera, katalanera, gailegora, 

portuguesera, errusierara, georgierara eta errumanora) eta leku ezberdinetako 

unibertsitateetatik hitzaldiak emateko jaso dituen gonbidapenak: Ohio (Estatu Batuak), 

Tubinga, Colonia, Berlín eta Kiel (Alemania), Oxford (Britania Handia), Lisboa (Portugal), 

Venecia , Bolonia (Italia),  Universidad Nacional de La Plata (Argentina), Zurich eta San 



Gallen (Suiza), Poznan (Polonia), Cork (Irlanda). 2019an Chicago Unibertsitateko Koldo 

Mitxelena katedra bete du. 

Beste merituen artean aipatzekoak dira, Euskaltzaindiako Urgazlea dela, Madrilgo 

Biblioteca Nacionaleko Patrono izan zela eta 2005etik 2008ra Eusko Ikaskuntzako 

Bizkaiko Lehendakari orde izan zela.  

Uste dut, beraz, behar den begiramenez, Jon Kortazar Uriarte jaunak badituela 

merezimenduak Manuel Lekuona Sarrira aurkeztua izateko eta oparo agertzen dituela 

sari ospetsu horretarako eskatzen diren balioespen-irizpideak. Bere bizitza konpromiso 

tinko bati lotua egon da, bere lanaren bitartez euskarari eta euskal jakintza eta kulturari 

ekarpen adierazgarriak eta baliotsuak eskainiz, bai maila zientifikoan nola 

dibulgaziokoan ere eta Euskal Herritik kanpo ere zabalduz.   

Beraz, arrazoi horiek Manuel Lekuona Sarirako kontutan hartuak izan daitezkeen 

itxaropenez bidaltzen dut aurkezpen gutun hau. 

 

Sin. Rosa Miren Pagola 

Bilbo, 2019ko abuztuak 22 

